Ақмарал Есдәулетова 
Кешенді экспедиция

Еліміздің тарихы мен төл мәдениеті әлі де зерттеуді қажет етеді. Осы мақсатта М.Қозыбаев атындаеы СҚМУ-дің студенттері Қазақстан Республикасы Ұлттық музейімен бірлесе кешенді экспедияға шықпақ. Өңіріміздің материалдық емес мәдени мұраларын зерделеу экспедиция мүшелерінің басты нысаны болып отыр.
 — Бұл өңірдің мәдени мұрасын ұрпаққа жеткізу керек. Біз жастарды үлттық құндылықтар негізінде тәрбиелеуге тиіспіз. Елбасының "Рухани жаңғыру" бағдарламасы аясында қолға алынған бұл экспедиция мәдени қазынамыздың қатарын толықтыруды көздейді, - дей келе Қазақстан Республикасы Ұлттық музейінің жетекші ғылыми қызметкері, этнограф  Әйгерім Мұсағажинова университет студенттері экспедицияның құрамында болатынын жеткізді. Бұл жоба аясында Уәлиханов, Есіл аудандарын аралап, тұрғындармен кездесу жоспарлануда.
Облыста алғаш рет ұйымдастырылып отырған бұл жоба барысында қазақтың сәндік - қолданбалы өнері, тұрмыс-салт дәстүрі, ұлттық ойындары мен тағамдарын зерттеп, материалдық емес құндылықтарды кеңінен насихаттау көзделуде. Заман өзгеріп, ұрпақ алмасқан соң, қазақ халқының кейбір мәдени құндылықтары да жойылып барады. Уәлиханов ауданында алдын ала жүргізілген экспедициялық сынақ барысында ұмыт бола бастаған он үш тағам түрі анықталыпты. Жалпы, осындай этнографиялық зерттеу жұ-мыстары барысында музей қызметкерлері ұлттық тағамның екі жүздей түрін жаңғыртқан.
Қазақтың   ұлттық   асханасын зерттеуге университет студенттері де қызығушылық танытуда. Соның бірі азық-тулік өнімдері технологиясы мамандығының 2-курс студенті Ақкенже Битан қазақтың ұлттық тағамдарының мемлекеттік брендке айналуына өзінің үлесін қосуды мақсат етіп отыр. "Серпін" бағдарламасы бойынша білім алып жатқан жас бұл өңірде бұрын - соңды естімеген тағам түрлерімен танысқанын айтты. Мәселен, жидек құрт пен бүйрек нан бұл біздің өңірге тән бірегей тағам түрлері болып саналады.
Университеттің этнографиялық және археологиялық зерттеу жұмыстарын жүргізуге ден қойғанын жеткізген тарих ғылымдарының кандидаты Сабыр Ибраев бұқара-лық ақпарат құралдары өкілдерінің қатысуымен өткен конференцияда қазақ халқының тұрмыс - тіршілігі, ұлттық тағам түрлерін әзірлеу технологиясы экспедиция мүшелерінің басты нысаны болатынын тілге тиек етті.
Екі кезеңнен тұратын экспедиция жұмысы барысында археологиялық ескерткіштерді зерттеу де қолға алынбақ. Жоба қорытындысы бойынша ғылыми топ мүшелері біздің өңірдің бай мұрасын жинақтап, альбом шығармақ.

